
VALDRES FOLKEMUSIKKLAG



Laura Ellestad fekk Torleiv Bolstads minnestipend for 2009[image: image2.jpg]



ÅRSMØTE

23. mars 2010

Sakspapir til årsmøtet 23. mars 2010

Sakliste

1. OPNING, opprop, val av møteleiar og referent, to til å skrive under protokollen, godkjenning av innkalling og sakliste 

2. ÅRSMELDING 2009

3. REKNESKAP Vfl og minnefonda

4. EIGARSKAPEN til Valdres folkemusikkarrangement AS

5. ARBEIDSPROGRAM 2010

6. MEDLEMSPENGAR, LAGSKONTINGENT og BLADPENGAR 2011

7. BUDSJETT 2010 

8. VAL

Sak 1

Opning, opprop, val av møteleiar og referent, to til å skrive under protokollen, godkjenning av sakliste og

innkalling.

Møtet vart kunngjort ved brev til lokallaga 05. mars 2010, i Låt ó Link nr 01/10, på heimesidene og annonse i avisa Valdres 9. mars 2010. 


Styret bed årsmøtet gjera dette vedtaket:

Årsmøtet godkjenner innkalling og sakliste og vel desse til ordstyrar, referent og til å skrive under protokollen:

Sak 2

Årsmelding for Valdres Folkemusikklag 2009

Årsmøtet

Årsmøtet 2009 vart halde på Valdres folkemuseum 12. mars. I alt møtte 30 personar, av desse hadde 13 stemmerett. Alle dei sju medlemslaga var representert. Landslaget for Spelemenn var representert ved styreleiar Nils Øyvind Bergset. Det var underhaldningsinnslag ved Kjellbjørn Karsrud og Stian Roland.

Desse hadde verv i Valdres Folkemusikklag i meldingsåret:

Styret i Folkemusikklaget:

Frode Rolandsgard, styreleiar

Ivar Hemsing, nestleiar 
Oddrun Hegge, kasserar

Magne Olav Selland, skrivar

Gyda Grøndalen Hoffman
Ole Aastad Bråten, representant for Valdresmusea


Bente Hemsing 1. vara
Johanna Fuglesteg, 2. vara
Bjørg Berge, 3. vara

Nemnda for Minnefonda:

Sissel Bolstad



Vald for 3 år i 2007

Ellen Persvold



Vald for 3 år i 2008

Jørgen Trøen



Vald for 3 år i 2009


Valnemnd:

Nils Leine 



Vald for 3 år i 2009 

Randi Før hadde att eitt år i nemnda, men trekte seg under årsmøtet. Styret fekk på årsmøtet fullmakt til å komplettere valnemnda. Valdresmusea valde Ole Aastad Bråten som sin representant. Som styremedlem gjekk dermed også han ut av valnemnda i 2009.  Runar Kolsrud vart spurt av styret, og han takka ja. Styret klarte ikkje å finne fleire i denne omgang.

Styret


Styret har hatt ti styremøte i meldingsåret;  og har handsama 62 saker.  

Arrangement


Valdreskappleiken

Vestre Slidre folkemusikk- og danselag var vertskap og arrangør for Valdreskappleiken, som vart avvikla på Slidretun i Slidre. Dei store endringane som vart gjort med lokalkappleiken og runddansstemnet i 2008 vart også gjennomført her, og det vart eit særs vellukka arrangement med mykje folk. Takk til Randi Før og medhjelparane hennar!

Strunkeveko og Jørn Hilme-stemnet
VFL var frå 2009 ikkje lenger praktisk tilretteleggar av dei to store arrangementa våre, men var likevel godt involvert gjennom tett kontakt med styret for AS-et. Gledeleg er det at dei i det første arbeidsåret sitt kan levere det beste økonomiske resultatet arrangementa nokon gong har hatt, eit resultat som langt på veg sikrar den vidare eksistensen til arrangementa og er ein buffer mot eventuelle underskot. Ein stor takk til styret for Valdres folkemusikkarrangement; Styreleiar Svein Erik Hilmen, nestleiar Ingebjørg Moe, Eli Marit Fuglesteg, Gro Arneng og Kari Tyldum! 

Ivar Hemsing møtte styret for VFAS til evaluering. Vi hadde ønskt at vi skulle få til eit felles evalueringsmøte med lokallaga, men grunna sjukdom blant dei tilsette og høgt arbeidspress der, fekk vi ikkje til dette i 2009.

VFL samarbeidde med VFAS om konsert og dugnadsfest på Solabu. Mange møtte opp, og det var ein fin konsert med den svenske gruppa Triakel. Triakel og fleire spelemenn frå Valdres spelte deretter til dans. 



Torleiv Bolstads minnestipend

Vart tildelt spelemann Laura Ellestad frå Røn i Vestre Slidre, med røter i Canada. 

Lokallaga


Leiarmøte 

Valdres folkemusikklag har diverre ikkje gjennomført leiarmøte i arbeidsåret. 


Låt o' Link 

Frode Rolandsgard, Kjellbjørn Karsrud, Bjørn Strand og styret i Valdres folkemusikklag har vore redaksjon for Låt o` Link i meldingsåret. Gyda Grøndalen Hoffmann har forma bladet.  Styret i Vfl har framleis tru på at informasjon til medlemane og lokallaga bør koma gjennom bladet og via heimesida, for å spara utgiftene med rundskriv. 


Redaktørar veks ikkje på tre. Valdres Folkemusikklag slit med å finne ny redaksjon med ansvar for medlemsbladet. Like vanskeleg er det å få innspel om aktivitetar og arrangement i lokallaga. For skal Låt o` Link vera eit aktuelt og relevant medlemsblad må leiarar og medlem i lokallaga ta bladet i bruk – skrive artiklar, kommentarar, delta i debattar, dele informasjon osb. 



Ungdomssatsinga 


Ungdomsfondet 

Dette året har ingen søkt og dermed ingen fått midlar frå dette fondet. Vi bør kanskje bli flinkare til å informere om at fondet er her og kan brukast.

Får legge til at svake resultat året før,  omorganisering - dette har medverka til at styret har vore forsiktige med å bruke midlar i arbeidsåret, men vi ser det går rette vegen no. 

Lea de, Bygda Dansar 

Folkemusikkseilasen på Hurtigruta 2008 der Lea de var med, var så vellukka at dei vart spurde om å bli med i 2009 også. Åtte ungdomar, i tillegg musikarar og organisatorar / instruktørar deltok på seilas 22.-28 mars. Valdresgjengen av Lea de deltok på UKM - Fagernes, danseframsyninga vart halde til stor applaus frå salen og dei var med i fylkesfinalen som var på Vinstra i april. Der gjorde organiseringa at m.a. Lea de måtte vise innslaget sittpå golvet så berre dei nærmaste av publikum såg noko anna enn hovud. Domarane spurde morgonen etter om vi kunne vise innslaget ein gong til, men nokre av våre var då forlengst reist pga deltaking på eit turnstemne. 


Valdreskappleiken i Slidre hadde også besøk og deltaking av Lea de-ungdomar. I tillegg var det dansefagleg seminar for vaksne i Bygda dansar i Oppland i samarbeid med Bygda dansar i Buskerud som då var inne i sitt forprosjekt.

21.-24.mai var intense dagar på Ål, arbeid på dagtid mot framsyning på festkonserten i kulturhuset, samtidig som det var konsertar og dans kveld og natt. Det var gode tilbakemeldingar og 5.-7. juni var framsyninga "Tverrsnitt" ferdig og hadde premiera si på Rudi Gard i Sør Fron, med musikk og dans etterpå. Då det var slutt kom verten sjølv - Øystein - med si fele og vi heldt det gåande til langt på natt.

NM i folkemusikk (Landskappleiken)på Geilo var frivillig, men Stian og Sigurd slo til og viste friske takter der.


Strunkeveko med kurset "Dans og uttrykk" var i Lea de-ånd, og JH-konserten "Den so lea se ette gølve" var eit samarbeid mellom Oppland og Hallingdal som applausen i etterkant viste var vellykka.

28.-30.aug. reiste ein buss med Lea de til Västanå teater , vi såg Leif Stinnerbom sitt "Kalevala", og dansa. I september hadde vi øvingshelg i Skjåk, oktober var i Ulnes der vi og deltok på konsert og dugnadsfest på Solabu.

12.-15.november på Hilmarfestivalen i Steinkjer, øvingar, samlingar med andre dansande ungdomar frå m.a. Manger folkehøgskule, konsertar og dans – slitsamt, men moro.
Helgesamlinga i januar var på Vinstra, laurdagskveld deltok Lea de på medlemsfest i Sør Fron spel og danselag, golvet var fullt heile kvelden. Februarsamlinga blir og på Vinstra,  siste helgesamling før årsmøtet i Vfl. blir 19.-21. mars på Fagernes.

Tradisjonsdans

Øvingane er på Fagernes skule måndagar frå 16-17.30, den lokale delen av Lea de her i Valdres. Her er det og med ungdom som ikkje deltek på helgesamlingane, dei er for unge,  eller har ikkje lyst å bruke så mykje tid på dans som Lea de-ungdomane gjer.

Stian er den som driv dette, men i haust var farsrolla i sentrum og ein del andre trødde til. Det starta med runddans, Liv Karin Liaskar. Anne Marit Røn, Ivar Hemsing, men så var Ingar Ranheim og Ellen Persvold klare, det vart springar og bonde i fleire veker utover. I november kom Stian med att, og har sidan halde det gåande.

Fram til avslutninga i vår var det halling etter runddans / springarøvinga, men dette har vi ikkje fått til denne sesongen.

Andre viktige oppgåver


Arbeide for å ta vare på den lokale runddanstradisjonen 

Vfl har teke fleire gode grep for gamaldansen (runddansen), slik som Jørn Hilme-stemnet med Strunkeveko sine deltakarar som torsdagsspelemenn, fredag prøver vi å synleggjera grupper frå Valdres som spelar god dansemusikk, mens laurdagen spelar dei som alle har høyrt om og gjerne vil sjå. I tillegg vart det telt over utegolvet og borda i tilfelle dårleg ver - alt dette for at publikum skal få lyst til å koma - og publikum har kome.


Så vart lokalkappleiken forandra til Valdreskappleiken og gjorde det klart at runddansen høyrde med både som kappleiksform og til dansespel på kvelden, i godt samvær med springarspelet - ja endå 60-tals pop var det med fyrste året og gamal som ung kasta seg rundt ute på dansegolvet.

Når Vfl no har tilstelning - som m.a. dugnadsfesten på Solabu, er målet tydeleg at alle skal finne seg til rette.

I tillegg prøver Vfl etter beste evne å vera medspelar for arrangørane av Storefjelltreffen. Vfl har absolutt gjort noko for runddansen i dette nyaste hundreåret. 

Storefjelltreffen 

gjekk dette året frå 30.4 - 3.5. Planen var å søke både Norsk musikkråd og Rff om midlar,  resultatet vart at  ikkje noko vart kanalisert gjennom Vfl til Storefjelltreffen dette året. Ein nedtur for arrangørane, men hotellet tro til med midlar så dei kom i land. 

Toraderkurs - Det var 26 deltakarar fordelt på fire instruktørar med kvar sitt kurs, nybegynnar, vidarekomande, basskurs og eit dei kalla inspirasjonskurs. Det sistnemnde med Jo Asgeir Lie som lærar fekk svært gode tilbakemeldingar, seier Tom Kjetil. 

Heimeside/marknadsføring 
Nettsida til laget, www.valdresfolkemusikklag.no har blitt oppdatert gjennom heile året. Eit hackar-angrep i slutten av januar, sletta diverre ein del av sakene vi hadde laga, men noko klarte vi å redde då styreleiaren kom inn på administasjonssystemet akkurat då hackar-angrepet skjedde, og fekk stoppa dei verste øydeleggingane.


Nettsidene har også eigen kalender, der medlemmene sjølve kan legge til hendingar. Nytt høvet! 

VFL har etter kvart fått ei lang liste med e-postadresser som vi nyttar til utsending og vidareformidling av informasjon til medlemmer.

Diskusjonsforum 

Det har diverre ikkje blitt arrangert diskusjonsforum i meldingsåret.


Kurs 

Det har diverre ikkje blitt arrangert kurs i meldingsåret

Austnorsk folkemusikksenter
Valdres Folkemusikkarrangement AS, Valdresmusea AS og Valdres Folkemusikklag vedtok i møte 30. oktober 2009 å stifte Austnorsk folkemusikksenter. Austnorsk folkemusikksenter er etablert som ei foreining og skal arbeide for profesjonelle artistar og arrangørar innafor det rytmiske musikkfeltet på Austlandet. Austnorsk folkemusikksenter skal særleg arbeide for artistar og arrangørar innafor folkemusikkfeltet, og hjelpe desse i profesjonaliseringa av verksemdene. 


Folkemusikksenteret inngår også i eit regionalt nettverk: Rytmisk kompetansenettverk for Austlandet. Nettverket består i tillegg til Austnorsk folkemusikksenter, av Østnorsk jazzsenter og Delta Øst, eit pop- og rocksenter på Lillestrøm.  


Valdresdominert styre
Styret i Austnorsk folkemusikksenter er Ole Aastad Bråten, styreleiar, Randi Skeie, nestleiar, Eirik Høyme Rogn, styremedlem, Frode Rolandsgard, styremedlem og Camilla Granlien, styremedlem. Varamedlemmer er Ellen Persvold, Erling Lae og Arne Moslåtten. Bente Hemsing er tilsett som dagleg leiar. Kontorplass er Valdres Folkemuseum. 


Regional støtte
Utviklingsstyret i Valdres Natur- og Kulturpark vedtok onsdag 22. april 2009, å stø arbeidet med kroner 150 000 i 2009 og kroner 300 000 i 2010. Oppland fylkeskommune er ikkje snauare. Dei har vedtake eit tilskott på 600 000 kroner, over ei treårsperiode. Saman med Østnorsk jazzsenter og Delta Øst har Austnorsk folkemusikksenter sendt søknad til Kulturdepartementet om tilskott til drift av dei tre kompetansesentra. 

Stor folkemusikkompetanse i Valdres

Austnorsk folkemusikksenter skal arbeide med kompetansehevingstiltak, særleg knytt til virkeområda arrangement, kurs, festivalarbeid, produksjon og produsentoppgåver. Kompetansemiljøet i Valdres har kunnskap og lang erfaring med slikt arbeid. Folkemusikk- og folkedanssektoren i Valdres representerer til dømes den største samlinga ressurspersonar i heile landet. Austnorsk folkemusikksenter bygger elles på kompetansemiljøa ved Valdres Natur- og Kulturpark, Jørn Hilme-stemnet, Valdres Sommersymfoni og Vinjerock. 


Samarbeid med andre

Samarbeidet med Valdres Folkemuseum og Valdresmusea 

Valdresmusea og Valdres Folkemusikklag har historiske band som strekker seg langt tilbake, allereie då Jørn Hilme-stemnet vart skipa fyrste gongen i 1960. Då var det Valdres Folkemuseum som arrangerte stemnet. Valdres Folkemusikklag overtok stemnearbeidet etter kvart, og som vi veit, overtok Valdres folkemusikkarrangement AS arrangøransvaret for festivalen i 2009. 


Saman med Valdresmusea er Valdres Folkemusikklag ein av dei viktigaste kulturentreprenørane i Valdres. No seinast med initiativet for etableringa av Austnorsk folkemusikksenter. Valdres Folkemusikklag leiger ikkje lenger kontorplass på Valdres Folkemuseum, men held framleis alle møte i Folkemusikkhuset på museet.    



Folkemusikk for notid og framtid  
Etter at distriktsmusikarordninga med Valdres Folkemusikkgruppe vart lagt ned i 2006, tok Valdres folkemusikklag, Regionrådet og Oppland Fylkeskommune initiativ til å finne ein ny modell for å halde fram profesjonell produksjon og formidling av folkemusikk i Valdres. Frå 2007 vart det ei ny ordning i ein 3-årig plan 2007-2009. Hovudmålet er å bidra til å sikre rekruttering til folkemusikken i Valdres, der tiltak retta mot born og unge blir prioritert. Det skulle leggjast vekt på mangfald og kvalitet. Det var også mogleg å søkje om midlar til produksjonar retta mot reiseliv og andre målgrupper. Ordninga var fagleg og administrativt forankra i folkemusikkarkivet ved Valdresmusea.  I 2009 vart det delt ut kr. 250.000,- til formålet. Det var åtte søkjarar som fekk midlar. Det var i alt 10 søkjarar med totalt omsøkt beløp på kr. 534.384,-.

På tampen av meldingsåret var den 3-årige prøveperioden over, og Valdres Natur- og kulturpark har gjennomført ei evaluering der m.a. VFL melde tilbake kva dei meinte om ordninga. Det var semje om at ein ville prioritere litt færre framsyningar, og at ein vil gje mottakarane tettare oppfølgjing. I 2010 og framover vil kommunane gje mindre i tilskot. Fylket har trekt den direkte stønaden sin, men har samtidig oppretta ein pott på 800 000 som ordninga vil kunne søkje på. Ordninga lever altså vidare, men med ein del endringar.

Pådrivar i kontakten mellom kulturskulane og lokallaga om felles satsing

Kontaktpunktet mellom kulturskuleelevar og lokallaga er stort sett gjennom Lått o Leven (arr. Øystre Slidre spel- og dansarlag) og Yngretreffet (samarb. mellom Ø.Slidre og Vårflaumen). Det har her vore utført aktiv medlemsverving. Innbeding og orientering om arrangementa er sendt alle lærarane i kulturskulen.

Dessverre er det ikkje gjort andre framstøyt, men elevane har i tillegg delteke på Ministrunk og Strunkeveko.

Vera med i nettverket for folkemusikkscener 

Valdres folkemusikkarrangement AS har hatt denne rolla i 2009.

Representasjonar 

Representantskapsmøte i Rff 16.–17. oktober 

Ingar Ranheim fekk Rff-sentret sin pris for 2009. Vi var diverre ikkje representert på representantskapsmøtet. Ingar fekk blomar av VFL på dugnadskonserten hausten 2009.

Årsmøtet til Landslaget for Spelemenn 

Møtet var i år lagt til Drammen 21.-23. november. Ole Aastad Bråten representerte Valdres folkemusikklag under møtet laurdag. Frode Rolandsgard representerte VFL på møtet mellom regionlaga fredag kveld.  Landslaget for Spelemenn og Norsk Folkemusikk- og Dansarlag vart slått saman til ein organisasjon i løpet av helga.

Halde kontakt med Gudbrandsdal Folkemusikklag, Vest-Oppland folkemusikklag og Hedmark og Oppland Musikkråd.

Det har ikkje vore noko vidare kontakt med  Gudbrandsdalen og Vest-Oppland folkemusikklag, men Hedmark og Oppland musikkråd har vore ein aktiv støttespelar for oss, og vi har m.a. blitt involvert i arbeidet med å greie ut fylkeskommunal støtte til det frivillige organisasjonslivet.

Deltaking på NM i folkemusikk (Landskappleiken og landsfestivalen)

Mange valdrisar deltok på NM på Geilo, og desse utmerkte seg med svært gode plasseringar: Jan Beitohaugen Granli kom til finalen og vann nok ein gong hardingfele senior.  Vårflaumen kom på 3. plass i lagdans. Lise Lunde Brennhagen vann langeleik, senior. Ådne Kolbjørnshus fekk 2. plass i lausdans, junior. Sivert Holmen 4. plass i spel hardingfele, junior og Ingvild Lie fekk ein 4. plass i vokal senior. 



Administrasjon


Tilsette 

Til etter stiftingsmøtet for AS-et i mars 2009 har Solveig Hårdnes halde fram som dagleg leiar for Jørn Hilme-stemnet i 70% stilling, og sekretær for Vfl i 10 % stilling. Ingvild Lie  var dagleg leiar for Strunkeveko i 40 % stilling i same periode. Etter stiftinga av AS-et har VFL ikkje hatt tilsette.

Slidre Regnskapskontor har ført rekneskapen i heile 2009, dette for å sikre ein smidig overgang mellom VFL og AS-et.

Aktuelle saker i året som har gått 

Hallgrim og FRIKAR 

Valdres folkemusikklag skreiv lesarinnlegg i avisa Valdres til støtte for at Øystre Slidre kommune måtte finne ei løysing slik at Frikar kunne få eit lokale i Valdres, primært på Rogne skule. Dette er framleis ikkje avgjort.
Når ein elles er inne på Frikar, kan ein nemne at dei har att eit fantastisk år, som har skaffa mange ungdommar frå Valdres mykje arbeid for Frikar, både som dansarar for Aleksander Rybak, men også på andre danseframsyningar og som instruktørar. Frikar er ein viktig inspirasjon for mange ungdommar, og  Ådne Kolbjørnshus har t.d. kurs for særs mange ungar i Valdres.


Omorganisering av folkemusikk-Noreg
VFL leverte høyringssvar der vi støtta samanslutninga av Lfs og Nfd. Organisasjonane vart slått saman den 23. november 2009 under namnet Folkemusikk- og folkedansorganisasjonen i Noreg. 



Styret rår årsmøtet til å gjera dette vedtaket: 

Årsmøtet tek årsmeldinga til vitande.

Sak 3 Rekneskap for 2009, Vfl og minnefonda.

Styret rår årsmøtet til å gjera dette vedtaket:

Årsmøtet tek dei framlagde rekneskapane for 2008 til vitande.

Sak 4 

Eigarskapen til Valdres folkemusikkarrangement AS

På årsmøtet i Valdres folkemusikklag (VFL frå no) 2009 vart det vedteke å stifte Valdres folkemusikkarrangement AS (VFAS frå no). AS-et vart deretter stifta av styret i VFL. Det var ulike meiningar om eigarskapen og dermed om kven som skulle sitja i generalforsamlinga til AS-et, lokallaga og/eller styret i VFL. Årsmøtet stemte for eit AS, men ba styret i VFL greie ut lokallaga si rolle i eigarskapen i løpet av førstkomande arbeidsår. Ivar Hemsing og Ellen Persvold vart bedne om å utarbeide eit grunnlag for styret i VFL basert på årsmøtevedtaket. 


Alt 1: VFL er eineeigar med alle aksjane

Styret i VFL utgjer generalforsamlinga i AS-et. 

I denne modellen kan lokallaga styre stemnet indirekte gjennom val av styremedlemmer i VFL, gjennom føringar i arbeidsprogrammet for VFL og gjennom evaluerings- og revideringsmøtet kvar haust.

Pkt 10 i Leige og samarbeidsavtala mellom VFL og VFAS handlar om evaluering og revidering av stemnet. Arenaen bør organiserast som eit ope møte der medlemmar av VFL har møterett, og med offisiell representasjon frå lokallaga etter innkalling. Styret i VFL, VFAS og daglege leiarar bør ha møteplikt.

Styret i VFAS bør arrangere evaluerings- og revideringsmøtet. Møtet må haldast på hausten før søknad om festivalstøtte blir sendt til Norsk kulturråd, seinast innan 1. september. 

Eventuelle vedtektsendringar for VFAS kan i denne modellen leggjast fram for årsmøtet i VFL før eventuelle vedtak i generalforsamlinga.

Fordelar med alternativ 1: 

· Organiseringa vil styrkje VFL som regional og nasjonal aktør, og gjennom VFL vil Valdres ha ein stemme inn i nasjonale organ. I nasjonal samanheng vil tette band mellom VFL og VFAS vil vera svært gunstig for båe partar. 

· Ein unngår overforbruk av ressurspersonar i lokallaga ved å ha same person i VFL-styret og i generalforsamlinga for AS-et.

· Lokallaga og medlemmar i VFL si rolle gjennom Evaluerings- og revideringsmøtet vil gi utviklinga av stemnet eit demokratisk grunnlag. Møtet vil også gi auka kunnskap om drifta og breiare engasjement i utvikling av stemnet.

· Ansvaret vil vera tydeleg definert med ein eigar dersom det skulle oppstå utfordringar/problem. 

Ulempe med alternativ 1:


· Er VFL sterkt nok pt til å vera einestyrande, eller vil det vera ein styrke å ha fleire medspelarar på eigarsida?

· Styret i VFL, og dermed VFAS, har ikkje representantar frå alle lokallag til kvar tid. Dette kan vera ei demokratisk utfordring for medlemslaga i VFL. Eit alternativ er å gå tilbake til ordninga der alle lag er representerte i styret i VFL, men samtidig er dette ein praksis ein gjekk bort frå tidleg på 2000-talet fordi det ikkje fungerte slik ein kunne ynskje.

· Det er ein fare at lokallaga vil kjenne mindre tilhørsle når dei ikkje er direkte medeigarar i AS-et og ikkje er direkte representerte i generalforsamlinga.

· Lokallaga har vore med på å byggje kapitalen som er brukt til å realisere VFAS. Korleis vil motivasjonen vera i framtida for å bygge vidare innanfor dette alternativet?

· Ein kan få overforbruk av einskildpersonar som har ulike posisjonar i VFL og VFAS. 

Alt 2: Lokallaga er medeigarar i VFAS saman med VFL

Ein representant frå kvart av laga utgjer generalforsamlinga i VFAS.

Lokallaga vil her styre VFAS indirekte gjennom VFL sin representant og direkte gjennom eigen representant. 

Generalforsamlinga i VFAS blir valt gjennom at: 

· VFL oppnemner eigen/eigne representantar med vara frå sitt styre.

· Lokallaga vel sin representant med vara på eige årsmøte.

Fordeling av aksjar

Det må avgjerast om alle skal ha lik makt inn i generalforsamlinga, eller om VFL skal ha aksjemajoritet. I prinsippet har generalforsamlinga eit felles overordna ansvar for AS-et, men ein kan truleg styre ansvaret internt i generalforsamlinga gjennom ei aksjonæravtale der delar av generalforsamlinga får eit særskild ansvar for å følgje opp arrangementet utanom generalforsamlingane. Dette kan t.d. vera å arrangere møte mellom as-et og eigarane, følgje med på arbeidet, ta initiativ ved kriser osv. 

Fordelar med alternativ 2: 

· Direkte deltaking i generalforsamlinga vil gi auka og breiare engasjement i utvikling av stemnet.

· Demokratisk modell der alle meiningar får uttala seg innanfor rammene generalforsamlinga gir.

· Alternativet vil auke kunnskapen om drifta av stemnet blant fleire.


Ulempe med alternativ 2:

· Ved lik fordeling av aksjane blir VFL som regional og nasjonal aktør svekka.

· Ved å dele opp dugnadskompensasjonen vil VFL som organisasjon bli svekka.

· Den demokratiske modellen gjer eigargruppa stor og kan føre til ei pulverisering av ansvar når spesielle utfordringar oppstår.

Tilråding

Utgangspunktet for arbeidet har vore å vurdere kva for type eigarskap som best mogleg sikrar organisasjonane dynamikk og stabilitet, samstundes som lokallaga får innverknad på utviklinga av stemnet. Det vil uansett resultat vera viktig at organisasjonen er tilfreds med resultatet. 

Organisasjonsmessig er generalforsamlinga det øvste organet til VFAS, men det vil vera avgrensa kva den ordinære generalforsamlinga skal handsame, jf utkast til vedtekter §7: 

· Fastsetjing av resultatrekneskap og balanse, herunder disposisjon av overskot eller dekking av underskot.

· Val av styre og styreleiar.

· Val av revisor.

· Andre saker som etter aksjelova og vedtekter høyrer inn under generalforsamlinga. 

· Generalforsamlinga peiker ut ei valnemnd på tre personar for neste val.

Ut frå desse punkta og generalforsamlinga sin natur vil det vera lita mulegheit for å påverke det kunstnarlege innhaldet eller stemneprofilen gjennom representasjon i generalforsamlinga. Dersom målet er å påverke profilen og innhaldet i stemnet, vil truleg evaluerings- og revideringsmøtet vera ein god arena. Ei generalforsamling er ikkje plassen for å diskutere innhaldet i stemnet.

Me vil understreke at dette er ei skisse til organisering. For å kunne gjera eit best mogleg arbeid fram mot årsmøtet, ber me om at eventuelle innspel blir gitt innan 5. mars til: Ivar Hemsing, hemsing@c2i.net eller Ellen Persvold ellenpersvold@hotmail.com. Du kan også ringe Ivar på 48128610. 

Dersom du treng meir bakgrunnsmateriale finn du Leige og samarbeidsavtale mellom VFL og VFAS og Utkast til vedtekter for VFAS på nettsidene til Valdres folkemusikklag. 

4. februar 2010, Ivar Hemsing og Ellen Persvold




Styret ber årsmøtet samle seg om eit av alternativa. 



Sak 5 

Arbeidsprogram for 2010-2011

Målet må vera: 


Å ta vare på folkemusikken og dansen i Valdres, ein viktig del av kulturarven vår som berre kan



overleva ved å vera ein del av aktiviteten vår og liva våre 


Å gjera dette på ein slik måte at det skapar gode samværsmiljø for alle aldersgrupper, tek vare på mennesket, skapar ei identitetskjensle og kjensle av eigenverdi

Midla kan vera:

· å styrke dansen i alle aldersgrupper

· å rekruttere utøvarar i alle greiner 

· å oppmode utøvarar til å stille som instruktørar 

· å ta vare på dei som alt er aktive, men som treng eit styrkt miljø rundt seg og ideologisk


inspirasjon

Framlegg til arbeidsprogram for 2010–2011

Arrangement

Valdres folkemusikklag skal:

· Arrangere Valdreskappleiken 10. april med Valdreskvelven spel- og dansarlag som lokal tilskipar.

· Stø opp om gjennomføringa av Strunkeveko og Jørn Hilme-stemnet.

· Gjennomføre eit ope evalueringsmøte i samarbeid med Valdres folkemusikkarrangement.

· Vera medarrangør av Munnharpefestivalen. 

Styrking av lokallaga

Valdres folkemusikklag skal:

· støtte lokallaga i arbeidet deira og samordne aktiviteten.

· arrangere felles møte med alle lokallagsstyra.

· gje ut Låt o Link.

· stø sovande lokallag 

Ungdomssatsinga

Valdres folkemusikklag skal:

· følgje opp og leggje til rette for Lea de, Bygda dansar i Oppland

· vera pådrivar for at tilbodet i tradisjonsdans ved Valdres vidaregåande skule held fram, og følgje opp det fruktbare samarbeidet med Ung i Valdres

· disponere ungdomsfondet til beste for rekrutteringa i Valdres (eigne statuttar)


Andre viktige oppgåver

Valdres folkemusikklag skal:

· drive marknadsføring (heimeside og annonsering)

· arbeide for å ta vare på den lokale runddanstradisjonen, m.a. gjennom å dra fram lokale utøvarar som kurshaldarar.

· arrangere diskusjonsforum etter behov vår/haust.

· arrangere kurs som miljøet har bruk for.

· vera ein aktiv part i arbeidet til Austnorsk folkemusikksenter.

Samarbeid med andre

Valdres folkemusikklag skal:

· delta i det vidare arbeidet med ”Folkemusikk – for notid og framtid”

· samarbeide med Valdres folkemusikkarkiv og Valdresmusea.  

· vera pådrivar for at det er kontakt mellom kulturskulane og lokallaga om felles målgruppe, opplæring og rekruttering.

· ha representantar på årsmøtet til Lfs, og på representantskapsmøtet i Rff, og oppmode medlemmer til å delta på nyttige kurs, seminar og møte.

· halde kontakt med Gudbrandsdal Folkemusikklag, Vestoppland Folkemusikklag, og Hedmark/ Oppland musikkråd.

Styret må elles vera budd på å ta fatt i aktuelle saker som dukkar opp i arbeidsåret.

Styret rår årsmøtet til å gjera dette vedtaket: 

Årsmøtet sluttar seg til det framlagde arbeidsprogrammet for 2010.

Sak 6 

Medlemspengar for 2011

Styret rår årsmøtet til å gjera dette vedtaket: Me gjer framlegg om at medlemspengane for vaksne står uendra på kr. 75, og borne-/ungdomskontingenten (t.o.m. 18 år) står uendra, kr 25. Lagskontingent kr 1 000. Ikkje-medlem kan abonnere på medlemsbladet Låt o’ link for kr 100,-

Sak 7 Budsjett 

Budsjett for 2008

Styret rår årsmøtet til å gjera dette vedtaket: Årsmøtet vedtek det framlagde budsjettet.

Sak 8 

Val

Valnemnda si innstilling blir lagd fram på møtet.


